
E ono mahana
toe mo te ⌊Pakate⌋, 
he oho a Ietū ki
Vētānia, he kona noho
o Rātaro, he kope haka 
ora e ia. He maꞌu ia e ⌊Māria⌋
e tahi ꞌapa o te manoꞌi he 
nardo, manoꞌi hopeꞌa o 
te karo, he huri a ruŋa i
te vaꞌe o Ietū ꞌe ꞌai ka haroꞌi
hai rauꞌoho ōꞌona. He puneki rō
atu ꞌai te ꞌeo o tū hare era.



A Hura Ikariote, he kope o roto o te hoꞌe ꞌahuru
mā piti nuꞌu hāpī ꞌa Ietū, he oho he vānaŋa ki te nuꞌu
oromatuꞌa ra-rahi mo vaꞌai
e ia i a Ietū. I ŋaroꞌa era e 
rā nuꞌu i te vānaŋa ꞌa Hura, 
he koa rō atu ꞌai ꞌe he kī
mo ꞌauhau e rāua hai moni. 
Pē ira a Hura i
haꞌamata i uꞌi
ai i te hora tano
mo vaꞌai i a 
Ietū ki
rā nuꞌu. 



He oho ia te nuꞌu hāpī ꞌa Ietū, 
he aŋa i tū meꞌe kī era, he haka 
riva-riva i te kai mo te Pakate. 
E ka-kai nō ꞌana ananake, he toꞌo e 
Ietū i te haraoa e tahi, he 
māuru-uru ki te ꞌAtua, he more-more, 
he tuhaꞌa ki tāꞌana nuꞌu hāpī ꞌe he 
kī: «Ka kai kōrua i te haraoa ena; he 
hakari ōꞌoku». 



I oti era he toꞌo i te hapaina vino, 
he māuru-uru ki te ꞌAtua, he 
vaꞌai ki tāꞌana nuꞌu hāpī ꞌe he kī: 
«Ka unu kōrua taꞌatoꞌa mai roto i
te hapaina ena. He toto nā ōꞌoku ka 
tehe ena mo te riva-riva o te taŋata, 
mo haka kore o te rāua hara. Hai nā
toto ka tāpaꞌo ena i te ⌊haka tere
iŋa ꞌāpī o te ꞌAtua 
ananake ko
te taŋata⌋».



He kī e Ietū: —E Tīmona, ka haka roŋo mai. Ko kī mai
ꞌā a Rukifero mo haꞌatiꞌa ōꞌoku mo rū-rū i a kōrua pa 
he tariko. Ka ai atu pē ira, ko ani ꞌana a au mōꞌou ki te
ꞌAtua, ꞌo kore tuꞌu haka moe iŋa i te manaꞌu ꞌi ruŋa i
a au. Ki huri haka ꞌou mai koe, e hāꞌūꞌū ki tāꞌaku
nuꞌu hāpī mo haka hio-hio takoꞌa i te rāua manaꞌu ꞌi
ruŋa i a au. 



He kī e Tīmona: —E Ietū, mo maꞌu i a koe mo puru ꞌi
roto i te hare maꞌuꞌaurī, ꞌi muri i a koe ꞌana a au; ꞌe 
mo mate ōꞌou, ꞌātā e vaꞌai nō a au i a au mo mate ꞌi
muri i a koe. He pāhono e Ietū: —E Pētero, ꞌī a au he 
kī atu: ꞌarīnā mau nei ꞌā, e ko ꞌoꞌoa hia te moa, ka kī
ena e koe e toru kī iŋa kai ꞌite koe ko ai a au. 



He oho ia a Ietū ananake
ko tāꞌana nuꞌu hāpī ki te
kona te ꞌīŋoa ko
Hetesēmānī ꞌi te
Maꞌuŋa era o te ꞌŌrivo
ꞌe he kī: «Ka noho nō
kōrua ꞌi nei, ꞌī a au he oho 
he pure». Pē nei i kī ai: «E 
Koro ōꞌoku ē, ꞌina e tahi
meꞌe mo taꞌe ravaꞌa e koe. 
Ka toꞌo te ꞌati nei mai ruŋa i a 
au. ꞌE, ka ai atu pē nei tōꞌoku
manaꞌu, ka haka tano koe hai
meꞌe nō ena ꞌāꞌau i haŋa, ꞌe 
taꞌe hai meꞌe haŋa ꞌāꞌaku». 



He tuꞌu ia a Hura e uŋa rō ꞌana ꞌi muri i a ia i te
nūnaꞌa vaꞌehau rōmano ꞌe i te tētahi ꞌauario o te
⌊Kona Haꞌamuri ꞌAtua⌋ uŋa e te nuꞌu
⌊oromatuꞌa ra-rahi⌋ ꞌe e te fariseo. 
Te nuꞌu nei e maꞌu-maꞌu rō ꞌana i
te hoe ꞌe i te tētahi atu meꞌe mo
moto koia ko hakariꞌi ꞌe ko
rama. E tahi o roto o rā nuꞌu
hāpī era he paꞌo i te tariŋa
mataꞌu o te tāvini o te
oromatuꞌa hopeꞌa o te
ra-rahi. He kī e Ietū: —¡Ē, 
ꞌina ko moto! He haka puā ia
a Ietū i te rima ki te tariŋa o 
tū tāvini era ꞌe he ora rō ꞌai.



He ꞌa-ꞌaru ia i a Ietū, he maꞌu he oho ki te hare o te
oromatuꞌa hopeꞌa o te ra-rahi. ꞌE a Pētero, 
e haka ꞌava-ꞌava rō ꞌā, e oho era ꞌi tuꞌa. 
ꞌI haho o rā hare, 
e hū rō ꞌā te ahi ꞌe e
no-noho rō ꞌā te nuꞌu
ꞌi te kao-kao. He oho 
a Pētero he noho
ꞌi muri i rā nuꞌu.



I hini ꞌiti era he ꞌui ki
a Pētero e te tāvini e 
tahi o te oromatuꞌa
hopeꞌa o te ra-rahi, 
huaꞌai o te taŋata
paꞌo era e Pētero i te
tariŋa: —¿Taꞌe ꞌō ko
takeꞌa ꞌana koe e au ꞌi muri
i a ia ꞌi tū kona era e rahi rō
ꞌā te tumu ꞌōrivo? Taꞌe ko
ia rā meꞌe i kī haka ꞌou ai e 
Pētero. ꞌE ꞌi rā hora mau ꞌā i
ꞌoꞌoa ai te moa. He eꞌa ia a 
Pētero he oho mai tū kona era 
ꞌe he toꞌo rō atu ꞌai te taŋi. 



He eꞌa tahi tū nuꞌu era he maꞌu
he oho i a Ietū ki muꞌa o Pirato.
He ꞌui e Pirato: —¿He ꞌAriki koe
o te ⌊hūrio⌋? He pāhono e Ietū: 
—ꞌĀꞌau i kī. A Pirato, 
ꞌi te haŋa mo haka 
eꞌa i a Ietū, he vānaŋa
haka ꞌou ki te taŋata.
ꞌE ꞌina he haka roŋo e te
nuꞌu; ꞌai e ꞌata ohu era: 

—¡Ka veo ꞌi ruŋa i te tātaurō! 



He toꞌo mai ia e Pirato he haka maꞌu
ki te vaꞌehau i a Ietū mo veo ꞌi ruŋa i
te tātaurō. He haka eꞌa ia i a Ietū mai
tū kona era e ꞌamo rō ꞌana i tōꞌona
tātaurō mo oho ki te kona e kī era ko 
Korokota, te auraꞌa ꞌi te ꞌevereo: 
«Kona o te Pakahera Taŋata Mate».



ꞌI ira i veo ai i a Ietū ꞌi ruŋa i te
tātaurō, ꞌe he veo takoꞌa ꞌi ruŋa
i te rāua tātaurō i te kope haka 
ꞌou e rua, e tahi i
te pāꞌiŋa mataꞌu
ꞌe e tahi ꞌi te
pāꞌiŋa maui
o Ietū. 



Kai māꞌeha haka ꞌou te raꞌā, ꞌe te kahu puru i te
kona hopeꞌa o te moꞌa o roto i te ⌊Kona Haꞌamuri
ꞌAtua⌋ he paihi a vāeŋa. ꞌE a Ietū i haka pūai i ohu ai: 
«¡E Koro ōꞌoku ē, ꞌī a au 
he vaꞌai atu, ꞌi te hora nei, 
i tōꞌoku vārua ki tuꞌu
rima!». I oti era te kī
i te meꞌe nei he mate. 



Ko ahi-ahi ꞌā rā mahana, ꞌe ꞌo te ai
he mahana haka riva-riva mo te
rua mahana he ⌊mahana haka 
ora⌋, he oho, kai riꞌa-riꞌa, 
a ⌊Kōsē⌋, he taŋata o 
Ārimatea, he kī ki a 
Pirato mo vaꞌai i te
hakari o Ietū. Te
taŋata nei he 

taŋata

hōnui e tahi o roto o te
nūnaꞌa taŋata i a 

rāua te kī iŋa hopeꞌa
o te haka tere hūrio. 



A ia takoꞌa e tiaki ꞌā ki te tuꞌu iŋa mai
o te ⌊haka tere iŋa ꞌāpī o te ꞌAtua⌋. 
He oho ia a Kōsē he 
hoꞌo e tahi tāvana rino, 
he haka topa i te
hakari o Ietū mai
ruŋa i te tātaurō, 
ꞌe he viri hai rā
tāvana. 

I oti era he maꞌu
he haka rē ꞌi roto i te
kona i ka-karo ꞌi te

māꞌea pa he piha mo
te pāpaku ꞌe ꞌai ka

puru ꞌi rā kona
hai māꞌea nui-nui

taka-taka.



ꞌI te rua mahana, he ⌊mahana haka 
ora⌋, te nuꞌu oromatuꞌa ra-rahi
ꞌe te ⌊fariseo⌋ he oho 
he uꞌi i a Pirato, he kī: 
—E te suerekao, ko
manaꞌu ꞌana a mātou
ki te vānaŋa kī e tū
reo-reo era ꞌi te
hora e ora nō ꞌā 

pē nei ē:

ꞌi te toru
mahana he 

ora haka ꞌou a ia.



He oho ia ananake ki tū kona era, he 
tāpaꞌo i te māꞌea puru o rā kona
mo ꞌite ana haka 
makenu, ꞌe he haka 
ꞌauario ki te vaꞌehau.



I oti era tū ⌊mahana haka ora⌋ era,
ꞌe i haꞌamata era te mahana
raꞌe o te tāpati, he mahana
tāpati, he oho a Māria
Matarena ararua ko te
rua Māria uꞌi i tū
kona haka rē era i
te hakari o Ietū. 

ꞌI rā hora he 
mākenu-kenu pūai

te henua. 



He merahi e tahi o te ꞌAtua tū meꞌe
era ko topa ꞌana mai te
raŋi. He haka hāhine ki te
kona haka rē i te hakari o 
Ietū, he kume i te
māꞌea puru, ꞌe he 
eke he noho
ꞌi ruŋa.

I takeꞌa era e te
vaꞌehau, he rurū rō
atu ꞌai ꞌi te riꞌa-riꞌa ꞌe 

he re-rehu.



He kī ia e te merahi ki tū ŋā viꞌe era: 
«ꞌIna kōrua ko riꞌa-riꞌa. Ko ꞌite
ꞌana a au e kimi ꞌana kōrua i
a Ietū veo era ꞌi ruŋa i te
tātaurō. ꞌIna a ia o nei, 
ko ora ꞌana mai te
mate pa he meꞌe
kī era e ia. Ka oho 
mai rā ka uꞌi.»



He oho tū ŋā viꞌe era mai rā kona e 
horo-horou rō ꞌā koia ko riꞌa-riꞌa ꞌe 
ko koa haka ꞌite i tū parau ꞌāpī
era ki te nuꞌu hāpī ꞌa Ietū. 
E oho nō ꞌā ararua i māroa rō
ai a Ietū ꞌi muꞌa ꞌe he 
ꞌaroha. He haka hāhine tū
ŋā viꞌe era, he haꞌamuri

ꞌe he haꞌi a te vaꞌe.



E no-noho nō ꞌā te nuꞌu hāpī ꞌa Ietū e hoꞌe ꞌahuru
mā hoꞌe ꞌi ruŋa i te ꞌamuramaꞌa, he haka takeꞌa a 
Ietū i a ia. He ture ia ꞌo te taꞌe haka roŋo ki te nuꞌu

takeꞌa raꞌe i a ia ko ora haka ꞌou ꞌā mai te mate, he 
pūꞌoko hio-hio o rāua ꞌe he taꞌe ⌊haka moe i te

manaꞌu⌋ ꞌi ruŋa i a ia. I oti era a Ietū te vānaŋa, he 
maꞌu he iri e te ꞌAtua ki te raŋi. He noho ia a Ietū ꞌi te

pāꞌiŋa mataꞌu o te ꞌAtua. 



ꞌI te haŋa rahi
o te ꞌAtua ki te

taŋata taꞌatoꞌa o te ao, he vaꞌai i
tāꞌana Poki mau nō era e tahi mo
mate, ꞌe nuꞌu nō era mo haka moe
i te manaꞌu ꞌi ruŋa, e ko haka tapa 
e te ꞌAtua mai muri i a ia ꞌe e ko 

haka ūtuꞌa; he vaꞌai i te ora
ꞌāpī ꞌina he hopeꞌa

raꞌa.



Rōmano 3:23 ko hara tahi ꞌana ꞌe ko haka tapa tahi ꞌana
mai te ara haŋa e ia mo rāua.

Rōmano 6:23 Te meꞌe vaꞌai mai e te hara he mate, he 
haꞌataꞌa mau rō ꞌāvai mai muri i te ꞌAtua. ꞌE te meꞌe
vaꞌai mai e te ꞌAtua he ora ꞌāpī ꞌina he hopeꞌa raꞌa ꞌi

muri i a ia ꞌi te ai o tātou ꞌa Ietū Kiritō, Pūꞌoko Haka Tere
o tātou.

ꞌEvereo 9:27 E tahi mau nō mate iŋa o tātou o te taŋata ꞌe 
ki oti ka kī mai ena e te ꞌAtua i te tano ꞌe i te taꞌe tano o 

te tātou meꞌe aŋa.

Ēfeto 2:8,9 ꞌI te riva rahi o te ꞌAtua ko haka eꞌa ꞌana i a 
tātou mai roto i te ūtuꞌa o te hara ꞌo te haka moe o tātou i
te manaꞌu ꞌi ruŋa i a Ietū. Taꞌe he meꞌe i ravaꞌa e tātou, 

he meꞌe o te ꞌAtua i vaꞌai mai, ꞌe taꞌe ꞌō ꞌo te aŋa o 
tātou i te meꞌe riva-riva. ꞌO ira ꞌina e tahi kope mo teꞌ

o-teꞌo ꞌo te eꞌa ōꞌona mai te ūtuꞌa o te hara.



Rōmano 10:9,10 Mo kī ōꞌou ꞌi muꞌa i te taŋata: a Ietū he 
Pūꞌoko Haka Tere ōꞌou, ꞌe mo manaꞌu ōꞌou hai māhatu: 

te ꞌAtua i haka ora rō i a Ietū mai te mate, he eꞌa ia koe mai
roto i te ūtuꞌa o te hara ꞌe he ravaꞌa i te ora ꞌāpī ꞌina he 

hopeꞌa raꞌa. Pē nei te auraꞌa: hai haka moe parautiꞌa ōꞌou
i te manaꞌu ꞌi ruŋa i a Ietū, te ꞌAtua he haka tano i a koe ki
tōꞌona mata, ꞌe hai kī ōꞌou ꞌi muꞌa i te taŋata: a Ietū Kiritō
he Pūꞌoko Haka Tere ōꞌou, he haka eꞌa e te ꞌAtua i a koe
mai te ūtuꞌa o te hara ꞌe he vaꞌai atu i te ora ꞌāpī ꞌina he 

hopeꞌa raꞌa. 



Iovani 3:16,17 ꞌI te haŋa rahi o te ꞌAtua ki te taŋata
taꞌatoꞌa o te ao, he vaꞌai i tāꞌana Poki mau nō era e tahi

mo mate, ꞌe nuꞌu nō era mo haka moe i te manaꞌu ꞌi ruŋa, 
e ko haka tapa e te ꞌAtua mai muri i a ia ꞌe e ko haka 

ūtuꞌa; he vaꞌai i te ora ꞌāpī ꞌina he hopeꞌa raꞌa. Te ꞌAtua 
ꞌina kai uŋa i tāꞌana Poki ki te ao mo haka ūtuꞌa i te taŋata; 
i uŋa ai mo haka eꞌa i a rāua mai roto i te ūtuꞌa o te hara ꞌe 

mo vaꞌai i te ora ꞌāpī ꞌina he hopeꞌa raꞌa.

1 Iovani 5:11-13 ꞌE ko te meꞌe nei te meꞌe i kī e te ꞌAtua: 
ko vaꞌai mai ꞌana e ia ki a tātou i te ora ꞌāpī ꞌina he 

hopeꞌa raꞌa, ꞌe nei ora i tāꞌana Poki. Te kope i a ia te Poki 
o te ꞌAtua, i a ia te ora ꞌāpī nei, ꞌe te kope ꞌina he Poki o te 
ꞌAtua i a ia, ꞌina he ora ꞌāpī i a ia. E pāpaꞌi atu ena a au i 

te meꞌe nei mo ꞌite o kōrua, e te nuꞌu ⌊haka moe i te 
manaꞌu⌋ ꞌi ruŋa i te Poki o te ꞌAtua ē: i a kōrua te 

ora ꞌāpī ꞌina he hopeꞌa raꞌa. 

